
SUĠĠERIMENTI

Il-Kumitat għall-Affarijiet Barranin jistieden lill-Kumitat għal-Libertajiet Ċivili, il-Ġustizzja u 
l-Intern, bħala l-kumitat responsabbli, biex jinkorpora s-suġġerimenti li ġejjin fil-mozzjoni 
għal riżoluzzjoni tiegħu:

1. Jirrikonoxxi li t-terroriżmu, kif tistqarr l-Istrateġija Ewropea ta' Sigurtà1 u r-Rapport ta' 
Implimentazzjoni tagħha2, għadu theddida kbira għall-istabbilità internazzjonali u għas-
soċjetajiet Ewropej li teħtieġ risposta globali; jilqa', fil-qasam tal-PESD, l-aġġornament 
kurrenti tad-database militari u l-kontribuzzjoni tal-Aġenzija Ewropea għad-Difiża għall-
ġlieda kontra t-terroriżmu; jafferma li l-intelliġenza umana, minkejja l-mezzi tekniċi 
kollha disponibbli, għadha indispensabbli fil-ġlieda kontra n-netwerks terroristiċi;

2. Jippromwovi approċċ olistiku għall-politika kontra t-terroriżmu billi jissuġġerixxi 
armonizzazzjoni tal-Istrateġija Ewropea ta' Sigurtà u tal-Istrateġija ta' Sigurtà Interna3, u t-
tisħiħ tal-mekkaniżmi ta' koordinazzjoni eżistenti bejn l-istrutturi tal-Kunsill tal-Ġustizzja 
u tal-Intern, l-aġenziji u s-Servizz Ewropew għall-Azzjoni Esterna sabiex tittejjeb il-
koordinazzjoni bejn l-istrumenti tal-politika esterna u dik interna; jinkuraġġixxi l-
Kordinatur għall-ġlieda kontra t-Terroriżmu biex ikompli l-isforzi tiegħu f'dan il-qasam;

3. Jenfasizza l-kooperazzjoni strateġika bejn l-Unjoni u l-Istati Uniti li tidher fil-bosta 
ftehimiet; jisħaq għaldaqstant li l-Ftehim bejn l-UE u l-Istati Uniti dwar il-Programm 
għat-Traċċar tal-Finanzjament tat-Terroriżmu, id-dikjarazzjoni ta' Toledo dwar is-sigurtà 
tal-avjazzjoni u d-Dikjarazzjoni kontra t-Terroriżmu huma eżempji pożittivi li jridu jiġu 
segwiti fir-relazzjonijiet tal-Unjoni mal-pajjiżi terzi oħra;

4. Jissottolinea li l-ġlieda kontra t-terroriżmu hija parti integrali mir-relazzjonijiet tal-Unjoni 
mal-pajjiżi terzi; jitlob għal żieda fil-finanzjament tal-miżuri, li jgħinu fil-ġlieda kontra t-
terroriżmu, fl-Istrument għall-Istabbiltà li jmiss sabiex jiġi evitat falliment tal-istat; jaqbel, 
f'dan ir-rigward, li ż-żoni ta' prijorità huma n-Nofsinhar tal-Asja, b'mod partikolari l-
Pakistan u l-Afganistan, ir-reġjun Sahel (il-Mawritanja, il-Mali, in-Niġer) u l-Jemen; 
jistieden lill-Kunsill biex jadotta Strateġija Komprensiva għall-Unjoni fil-ġlieda 
kontra t-terroriżmu fir-reġjun Saharo-Sahel b'konsultazzjoni mal-Parlament 
Ewropew; jilqa' l-adozzjoni tal-klawżoli kontra t-terroriżmu fil-ftehimiet internazzjonali; 

5. Jindika l-valuri komuni li l-Unjoni taqsam mal-organizzazzjonijiet internazzjonali l-oħra, 
speċjalment in-NU; jisħaq fuq il-bżonn għar-ratifika universali u l-implimentazzjoni tal-
konvenzjonijiet tan-NU u l-protokolli kontra t-terroriżmu; jiffavorixxi l-adozzjoni tal-
Konvenzjoni Komprensiva tan-NU dwar it-Terroriżmu; jitlob għal aktar flessibbiltà fil-
proċess tal-Kunsill tas-Sigurtà tan-NU li jelenka l-organizzazzjonijiet terroristiċi u l-
individwi;

6. Jitlob għall-ħolqien ta' strateġija komprensiva dwar l-interkonnessjoni dejjem ikbar bejn 
il-kriminalità internazzjonali organizzata u t-terroriżmu; jinkuraġġixxi l-analiżi kontinwa 
tat-tendenzi u l-karatteristiċi ġodda fid-diversifikazzjoni, fir-radikalizzazzjoni u fir-

                                               
1  http://www.consilium.europa.eu/uedocs/cmsUpload/78367.pdf
2  http://www.consilium.europa.eu/ueDocs/cms_Data/docs/pressdata/EN/reports/104630.pdf
3  http://register.consilium.europa.eu/pdf/en/10/st05/st05842-re02.en10.pdf

reklutaġġ u dawk relatati mar-rwol tal-organizzazzjonijiet internazzjonali non-governattivi 
fil-finanzjament tat-terroriżmu.


